
an dem sehsten dage scof her den man
dem solde wesen underdan

Allez thaz hauete then leuen

then solte er ouch then namen geuen
tho got an then sehs tagen so ich sagete
alle thinc gescaffen hauete

Vns allen er zo bilethe gaf

thaz er erete den siueden thac

Then sule wir thure thaz viren

an sinen nam- eren

Id solten thrie himele wesen

nach them daz wir hauen gelesen

An then muge wir einen gesen

an welheme the sterren stien

An them anderen thi gotes engele bireten
then ne mahc nehein uleislich auge scowen
An theme oueresten restet gewisse

thiv heilige trinisse

Then mugen mit geistligen ougen

alle heiligen scowen

Zo theme himele mit gotdes craft

wart scs paulus bracht

Tha sach er unde gehorte sulich thinc
the er niemanne dorste sagent sint

so govtelic un- groz thad [..][...]

[..]J[..] er da nemanne ne sagete uorth
Thaz got adamen gescuof uan ther erthe

thaz tede er deme tivuele zov leide unde zov leide werthe

Thaz thiu erthe then stol beseze

uan theme er einen verstieze

Thure sinen bosen nith

betroch er thaz arme wif

The nith nimer ne zeget

so lange thiv werlt stat

Wie luzel half ime that

thaz er so ho was gesat

Vant er an theme stole mit sineme gesinde
wonete ene unlange stunde

Vant er wart gotes withere

thes viel er sa nithere

Want er was bouen then engelen allen
thes movst er the tiefere uallen

Al were er an theme oueresten kore

er wolthe tho nohc wesen hoher

Er wolte sich gote gemazen

thure then ouermovt warth er uerstozen
Unde wart ein tiuvel so eislich

so er e was ein engel herlich

Tho liez ine got mit [...][...]

[..][...] wonet

Er is inmitten iwer hier

ir ne wizet sin niet

Na mir komet mit herre

thog er uovre mir were

Then weiz ih so geheren

ich ne dar in niwet roren

Ich ne dar uan minen sunden

sinen scoriemen inbinden

thur otmovte that

the govte ioh-s sprach

An theme doufe er in berorde

thog er sine rithe so kerte

Unse herre ouh ioh-em louete

tho er uan ime sagete

thaz nie wif ne gebere

ein kint also mere

“Wif” ioh-s movter unse herre sagoge
want er selue eine maget ze movter hauete
Wir sulen ouh imer uore lazen unsen herren
so sule wir ioh-em un- alle heiligen eren
Id sagen sumeliche livte

the hir minnen govt gewete

[..][..] guode cleider tragen

Wider got ther thuot

the si treget thur houermot

Vns saget iohes ewangelista

uan iohanne baptista

That sin cleith ware

uan oluendes hare

Ne wande er is necheine sunde hauen
er movhte gote cleider tragen

Lucol was thaz mos sin

er ne dranc bier noh win

Vische noh uleisches er ne gerete
armliche er sih nerete

Er wolte thur gotes willen

thissen lif villen

Thaz er thes werthig were

thaz uan ame gethoufet wrthe unse herre
Thaz er xpm- solte toufen

ther uns mit sineme blovte solte koufen
Ther aller sunden was ane

then tovft er an theme Jordane

